Meddwl am Marc


Marc Pennod 9 adnodau 33-36   

Pwy ydy’r pwysica?

Ar y ffordd i Gapernaum mae’rdisgyblion unwaith eto’n dadlau ymhlith ei gilydd pwy yw’r pwysica ohonyn nhw.  Maen nhw’n cweryla am bwy sydd i fod yn geffyl blaen. 

Beth mae Iesu newydd fod yn dysgu ei ddisgyblion am Feseia fydd yn dioddef ac yn cael ei fradychu? (adn 31)  Sut mae hyn yn wahanol i syniad y disgyblion amdanyn nhw eu hunain?  Mae’r byd yn aml yn ein dysgu mai cystadlu ac ennill sy’n bwysig ac nid gwasanaethu eraill. 

Mae Iesu’n defnyddio plentyn i’n dysgu am ei deyrnas. Mae’n ei osod yn y canol ac yn dweud fod yn rhaid i’n perthynas ni â Duw fod fel perthynas plentyn ac oedolyn.  Pam defnyddio plentyn fel esiampl o ffydd? Ydy plentyn yn fodlon

· dysgu 

· ymddiried

· ac yn gyfan gwbl ddibynnol ar oedolyn? 

Ai fel hyn mae’n perthynas ni â Duw i fod?

Mae’r ffordd mae cymdeithas yn edrych ar ôl plant yn bwysig. Mae’r ffordd mae Cristnogion yn derbyn plant neu bobl wannach na ni yn dangos faint o groeso sydd i waith Duw yn ein plith ni go iawn. Mae Iesu’n mynd gam ymhellach ac yn dweud fod,

“pwy bynnag sy’n rhoi croeso i mi, yn croesawu’r

 Un  sydd wedi fy anfon i.” (adn 37 )

Cwestiwn: Mae Iesu’n ein herio. Ymuno yng nghystadleuaeth fawr bywyd  a bod yn geffyl blaen neu wasanaethu eraill? (adn 35) Gosod Duw yng nghanol ein bywyd neu gosod ein hunain yn y canol? Beth mae Iesu’n dweud wrthon ni heddiw?

Gweddi: Maddau i ni ein bod ni fel y disgyblion yn hoffi dadlau a chweryla am bethau dibwys. Diolch Arglwydd am dy fod wedi rhoi amser i’n dysgu fel dy ddisgyblion. Helpa ni i fod yn fodlon dysgu a gwasanaethu yn dy enw’n unig. Amen

